RELACION
PËR
PROJEKTLIGJIN
“PËR KRIJIMIN DHE FUNKSIONIMIN 
E DRITARES SË VETME KOMBËTARE PËR DOGANAT”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektligji “Për Krijimin Dhe Funksionimin e Dritares së Vetme Kombëtare Për Doganat” (DVKD) në Republikën e Shqipërise, ka për qëllim të përcaktojë rregullat për krijimin dhe vënien në funksionim të DVKD si dhe rregullat për bashkëpunimin elektronik, përmes shkëmbimit të të dhënave të ndërveprueshme, ndërmjet autoriteteve doganore dhe autoriteteve të tjera kompetente sipas legjislacionit në fuqi, për mallrat që hyjnë dhe dalin nga territori doganor i Republikës së Shqipërisë, duke mundësuar dorëzimin e dokumentacionit të kërkuar në mënyrë të standartizuar dhe sipas parimit “vetëm një herë”.

Ky projektligj është hartuar duke mbajtur parasysh Rekomandimet ndërkombëtare nr. 33 dhe 35 të Qendrës së Kombeve të Bashkuara për Lehtësimin e Tregtisë dhe Biznesin Elektronik (UN/CEFACT), si dhe Rregulloren (BE) 2022/2399 të Parlamentit Evropian dhe Këshillit të datës 23 nëntor “Për krijimin e Mjedisit me dritare të vetme të Bashkimit Evropian për Doganat dhe ndryshimin e Rregullores (BE) Nr. 952/2013 Kodin Europian Doganor”.
Nisma për një Dritare të Vetme Kombëtare, erdhi pas ratifikimit me ligjin nr. 62/2019, të Marrëveshjes së huasë ndërmjet Republikës së Shqipërisë dhe Bankës Ndërkombëtare për Rindërtim dhe Zhvillim, për “Projektin e Lehtësimit të Tregtisë dhe Transportit në Ballkanin Perëndimor, me një qasje programore me shumë-faza” për zbatimin e parashikimit të Komponentit 1 (një) “Lehtësimi i Lëvizjes së Mallrave ndërmjet vendeve të Ballkanit Perëndimor, me aktivitet kryesor krijimin dhe venien në funksionim të Dritares së Vetme Kombëtare për Doganën (DVKD) në Republikën e Shqipërisë”.
Banka Botërore, në Raportin “Blueprint” për “Krijimin e Dritares së Vetme Kombëtare Për Doganat në Republikën e Shqipërisë”, ka përcaktuar disa rekomandime në të cilat shprehet nevoja për ndërmarrjen e masave konkrete nga ana e Qeverisë Shqiptare të cilësuar si të nevojshme për realizimin e objektivit të këtij projekti, mbi krijimin dhe venien në funksionim të DVKD. Ndër to rekomandohet që Shqipëria të ketë një bazë ligjore formale, të detajuar, për krijimin dhe funksionimin e DVKD.
Sipas përkufizimit të dhënë nga Rekomandimi nr. 33 i UN/CEFACT, një instrument i rëndësishëm ndërkombëtar për krijimin e mjediseve “single window” në dogana, koncepti i një dritareje të vetme paraqitet si: “Një lehtësi që lejon palët e përfshira në tregti dhe transport të depozitojnë elektronikisht, vetëm një herë, informacionin e kërkuar përmes dokumentve të standardizuara, në një pikë të vetme hyrjeje, për të përmbushur të gjitha kërkesat rregullatore që lidhen me importet, eksportet dhe tranzitin.”
Objektivi kryesor i këtij propozimi është lehtësimi i transportit dhe përmirësimi i procedurave doganore dhe jo-doganore, duke u parë kjo në kuadër të angazhimit politik të Qeverisë së Republikës së Shqipërisë për t'u anëtarësuar në Bashkimin Evropian. Për këtë arsye, nisma për një ligj të ri për themelimin e DVKD, si dhe paketa e ndryshimeve të tjera ligjore që shoqërojnë dhe mbështesin funksionimin e sistemit, janë nisma largpamëse të cilat ndihmojnë në përgatitjen e terrenit të duhur ligjor për anëtarësimin e vendit në BE, lehtësimin e transportit në vendet e Ballkanit Perëndimor dhe rrugën drejt bashkimit doganor për një treg të përbashkët europian.

Në një këndvështrim më të ngushtë, kjo nismë ka si objektiv përfitime konkrete si për autoritetet kompetente bashkërenduese të cilat bashkëpunojnë me doganat, ashtu edhe për tregtarët apo operatorët ekonomikë të cilët kryejnë aktivitet në fushën e import-eksportit, duke garantuar:
· Administrim më të mirë të procedurave që ndiqen në kufi;
· Ulje të korrupsionit dhe aktiviteteve të tregtisë së paligjshme; 
· Minimizim të kontakteve me personelin dhe reduktim të mundësive për mitdhenie;
· Lëvizje më të shpejtë të mallrave; 
· Rritje të transparencës dhe llogaridhënies të autoriteteve publike të përfshira;
· Zhdoganim më të shpejtë i mallrave;
· Përdorim më efikas dhe produktiv të burimeve;
· Ulje të kostove, për të dyja palët e përfshira në këtë proçes, përmes përmbushjes elektronikisht te formaliteteve doganore dhe jo-doganore etj.

Lehtësimi i përpunimit dhe qarkullimit të informacionit përmes DVKD, përkthehet në krijimin e një mjedisi tërësisht elektronik “pa letër” dhe konvertimin e dokumentacionit në letër, në dokumenta dhe të dhëna digjitale. Ky proces jo i lehtë i evolucionit të procedurave në sportel, në procedura elektronike, bën të domosdoshëm përmirësimin dhe amendimin e legjislacionit ekzistues. Mirëfunksionimi i mjedisit të DVKD, kompleksiteti i procedurave të shkëmbimit të informacionit, përfshirja e një numri të madh institucionesh, nevoja për ndryshime në aktet ligjore sektoriale ekzistuese, nevoja për gjithëpërfshirje dhe konsultim me grupet e interesit, trajtimi i të dhënave personale e sensitive të përdoruesëve, sjell nevojën e pa shmangshme të trajtimit të tyre vetëm me ligj, dhe si pasojë sjell nevojën për propozimin e këtij projektligji.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektligji është në funksion të përmbushjes së programit politik të Këshillit të Ministrave si dhe Strategjisë Ndërsektoriale “Agjenda Digjitale e Shqipërisë” Dhe të Planit Të Veprimit 2022–2026”, në fushën e inovacionit dhe teknologjisë së informacionit, i cili lidhet me shtimin dhe promovimin e shërbimeve digjitale, për qytetarët dhe biznesin. Në këtë dokumet përmendet nisma për krijimin e Dritares së Vetme Kombëtare për Doganat (Single Ëindoë) si pjesë e reformës për digjitalizimin e administratës doganore dhe lehtësimin e tregtisë. Ky angazhim është pjesë e objektivave për të përmirësuar cilësinë e shërbimeve doganore dhe për të përmbushur standardet e Bashkimit Evropian në kuadër të procesit të integrimit. 
Qeveria Shqiptare është e angazhuar dhe ka punuar për shtimin dhe promovimin e shërbimeve elektronike për qytetarët, biznesin dhe administratën, si dhe për përmirësimin e standardeve të ofrimit të shërbimeve publike. Revolucioni digjital i shërbimeve dhe administratës publike në Shqipëri, ka nisur prej vitit 2014. Sot shërbimet publike elektronike si dhe zhvillimi i infrastrukturës digjitale per komunikimet Qeveri-Qytetar (G2C), Qeveri-Biznes (G2B) dhe midis vetë administratës publike, (G2G), numërojnë mbi 1,200 shërbime publike online, ose rreth 95% të të gjitha shërbimeve publike, krahasuar me 14 të tilla në vitin 2014. E gjithë veprimtaria bazohet në një kornizë të posaçme ligjore, e cila ka ecur paralelisht me proceset e implementimit teknik të procedurave, për zhvillimin e e-qeverisjes në vend, duke shtuar këtu miratimin e ligjit “Për Qeverisjen Elektronike”. 
Qeveria Shqiptare e ka identifikuar krijimin e DVKD si një masë kombëtare për lehtësimin e tregtisë dhe një element për përmbushjen e angazhimeve dhe objektivave rajonale dhe ndërkombëtare, përfshirë Marrëveshjen për Lehtësimin e Tregtisë të Organizatës Botërore të Tregtisë dhe normat e Bashkimit Evropian.

Kjo është hera e parë ku financohet një projekt për ofrimin e shërbimeve përmes një dritareje të vetme (single window ), në funksion të doganës elektronike, si një reformë për digjitalizimin dhe modernizimin e aplikimeve/kërkesave të paraqitura në dogana dhe në autoritetet e tjera të bashkëpunimit ndërkufitar, me qëllim uljen e burokracive administrative dhe uljen e kostove të transaksioneve tregtare gjatë proçedurave të import – eksportit apo regjimit transit të mallrave në Republikën e Shqipërisë.
Krijimi i një mjedisi elektronik për Administratën Doganore, është në funksion dhe në përputhje me misionin e qeverisë shqiptare për transformormimin e të gjitha institucioneve qeveritare në njësi ‘pa letra’(paperless), përmes përforcimit të përdorimit të teknologjisë me qëllim për të rritur produktivitetin, sigurinë, besueshmërinë dhe efikasitetin, në një kohë ku përgjigja e shpejtë dhe efektive është parësore.
Ky projektligj nuk është parashikuar në programin e përgjithshëm analitik të projektakteve që do të paraqiten për shqyrtim në Këshillin e Ministrave, gjatë vitit 2026.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Dritarja e Vetme Kombëtare Për Doganat, është një nismë e një rëndësie të veçantë, e cila do të ketë një ndikim të rëndësishëm në përmirësimin e procedurave ndërkufitare për vitet në vijim, duke u parë kjo në kuadër të angazhimit politik të Qeverisë së Republikës së Shqipërisë për t'u anëtarësuar në Bashkimin Evropian. Për këtë arsye, nisma për një ligj të ri për themelimin e DVKD, si dhe paketa e ndryshimeve të tjera ligjore që shoqërojnë dhe mbështesin funksionimin e sistemit, janë nisma largpamëse të cilat ndihmojnë në përgatitjen e terrenit të duhur ligjor, për anëtarësimin e vendit në BE dhe respektimin e Marrëveshjes së Tregtisë së Lirë të Evropës Qendrore (CEFTA).
Efektet e kësaj nisme kanë pritshmëri të larta në arritjen e përfitimeve konkrete si për autoritetet kompetente bashkërenduese të cilat bashkëpunojnë me doganat, ashtu edhe për tregtarët apo operatorët ekonomikë të cilët kryejnë aktivitet në fushën e import-eksportit. Funksionimi I DVKD pritet të sjellë:
•  Integrimin e sistemeve elektronike dhe shkëmbim të automatizuar të të dhënave:
· Integrim 100% i sistemeve e autoriteteve doganore me sistemet e autoriteteve kompetente bashkërenduese që lëshojnë dokumente të nevojshme për zhdoganimin (p.sh. Ministria e Bujqësisë, Shëndetësia, Mjedisi, AKU, Ministria e Brendshme, e Kulturës etj).
•  Reduktim real të kohës së zhdoganimit të mallrave;
•  Përdorimi të shërbimeve elektronike nga operatorët ekonomikë:
-	Të arrihet që operatorët ekonomikë që operojnë në fushën e import/eksport, transport etj., të familjarizohen dhe të përdorin ekskluzivisht platformën elektronike të Dritares së Vetme për dorëzimin e dokumenteve.
•  Reduktim real të barrës administrative:
-	Të reduktohet numri i dokumenteve fizike që kërkohen nga operatorët ekonomikë për plotësimin e formaliteteve doganore dhe jo-doganore.
•  Rritje të transparencës dhe sigurisë:
-	Përmes përpunimit të të dhënave dhe statistikave të pasqyrohet ulje e ankesave nga operatorët ekonomikë, lidhur me procedurat e zhdoganimit.

Themelimi dhe funksionimi i sistemit të DVKD është një proces i cili prek çështje delikate që kërkojnë një rregullim të posaçëm ligjor. Ky projektligj i propozuar, ka për synim të rregullojë disa prej problematikave kryesore dhe çështjeve që parashtrohen lidhur me funksionimin e DVKD, dhe të japë zgjidhje për disa nga pikat kryesore ku ndalet Rekomandimi 35, i Qendrës së Kombeve të Bashkuara për Lehtësimin e Tregtisë dhe Biznesin Elektronik (UN/CEFACT), të tilla si:
· Përpunimi i të dhënave personale brenda mjedisit të DVKD;
· Kategoritë e përpunimit të të dhënave personale;
· Autoriteti përgjegjës për të shkëmbyer të dhëna ndërmjet agjencive qeveritare;
· Përdorimi i informacionit të shkëmbyer përmes DVKD;
· Përgjegjësitë institucionale;
· Përdorimi i sistemit nga autoritetet bashkërenduese etj.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR.
Projektligji është në përputhje të plotë me Kushtetutën e Republikës së Shqipërisë, marrëveshjet ndërkombëtare të ratifikuara me ligj dhe legjislacionin vendas. 
Ky projektligj propozohet mbështetur në nenin 78, 83 pika 1 dhe neni 100 i Kushtetutës. Gjithashtu, projektligji është në përputhje me angazhimet që rrjedhin nga zbatimi i Marrëveshjes së Stabilizim-Asociimit, konkretisht nenet 103 dhe 104 të saj, si dhe në përputhje me angazhimet që rrjedhin nga zbatimi i Marrëveshjes së Tregtisë së Lirë të Evropës Qendrore (CEFTA).
Në lidhje me Acquis të BE, ky projektligj përputhet pjesërisht dhe është në harmoni me Rregulloren e Parlamentit Evropian dhe Këshillit (BE) nr. 952/2013, datë 9 tetor 2013, “Për përcaktimin e Kodit Doganor të Bashkimit Europian”, si dhe transpozon Rregulloren (BE) 2022/2399 të Parlamentit Evropian dhe e Këshillit e datës 23 nëntor “Për krijimin e Mjedisit me Dritare të Vetme të Bashkimit Evropian për Doganat dhe ndryshimin e Rregullores (BE) Nr. 952/2013”.
Projektligji nuk bie ndesh dhe është në harmoni me legjislacionin kombëtar në fuqi, duke përfshirë këtu në veçanti paketën ligjore të marrë për bazë, në studimin e kryer dhe veprimet përgatitore për draftimin e tij, si dhe Rregulloret ose Direktivat përkatëse të BE-së, që rregullojnë të njëjtat fusha konkretisht:
· Ligj nr. 102/2014 datë 31.7.2014 – “Kodi Doganor i Republikës Së Shqipërisë” (ndryshuar me ligjin nr.32, dt.2.04.2015)
· Ligj Nr. 66/2016 “Për Shërbimet në Republikën e Shqipërisë”;
· Ligj Nr. 90/2012 – “Për Organizimin dhe Funksionimin e Administratës Shtetërore”;
· Ligj Nr. 10 325, Datë 23.9.2010 – “Për Bazat e Të Dhënave Shtetërore”;
· Ligj Nr.10 128, Datë 11.5.2009 – “Për Tregtinë Elektronike”;
· Ligj Nr. 10 273, Datë 29.4.2010 – “Për Dokumentin Elektronik”;
· Ligj Nr. 107/2015 – “Për Identifikimin Elektronik dhe Shërbimet e Besuara” (Ndryshuar me ligjin Nr.123/2016);
· Ligji nr.9887, datë 10.3.2008 “Për Mbrojtjen e të Dhënave Personale”, ndryshuar me ligjin nr. 48/2012, dhe Ligjin nr. 120/2014;
· VKM nr. 651 datë 10.11.2017 “Për dispozitat zbatuese të ligjit nr. 102/2014, Kodi Doganor i Republikës së Shqipërisë";
· Vendim Nr. 495, Datë 13.9.2017 “Për Miratimin e Rregullave Të Përfitimit Të Shërbimeve Publike Elektronike”;
· Vendim Nr. 673, Datë 22.11.2017 “Për Riorganizimin e Agjencisë Kombëtare të Shoqërisë Së Informacionit”, i Ndryshuar Me Vendim Nr. 36, Datë 24.1.2018, Me Vendim Nr. 448, Datë 26.7.2018, Me Vendim Nr.872, Datë 24.12.2019;
· Vendim Nr. 1147, Datë 9.12.2020 “Për Krijimin e Bazës së të Dhënave Shtetërore “Portali Unik Qeveritar E-Albania” dhe për Miratimin e Rregullave “Për Mënyrën e Funksionimit të Pikës së Vetme të Kontaktit”;
· Vendim Nr. 710, Datë 21.8.2013 “Për Krijimin dhe Funksionimin e Sistemeve të Ruajtjes së Informacionit, Vazhdueshmërisë së Punës dhe Marrëveshjeve të Nivelit të Shërbimit” i Ndryshuar;
· Vendim Nr. 867, Datë 10.12.2014 Për Procedurat e bashkëpunimit në Institucionet e Administratës Shtetërore.

Nga analiza e legjislacionit të përmendur më sipër, u identifikua se kuadri ligjor aktual është përmirësuar, përafruar dhe modernizuar vazhdimisht në përputhje me Acquis të BE-së dhe përbën një bazë ligjore solide për projektligjin e propozuar dhe krijimin e një Dritareje të Vetme Kombëtare në Republikën e Shqipërisë.

V. VLERËSIMI I SHKALLËS SË PËRAFRIMIT ME ACQUIS
COMMUNAUTAIRE (PËR PROJEKT-AKTET NORMATIVE)
Projektligji është i përafruar pjesërisht me Rregulloren (BE) 2022/2399 të Parlamentit Evropian dhe e Këshillit e datës 23 nëntor “Për krijimin e Mjedisit me dritare të vetme të Bashkimit Evropian për Doganat dhe ndryshimin e Rregullores (BE) Nr. 952/2013”, numri CELEX: 32022R2399, Fletorja zyrtare e Bashkimit Europian, seria L, nr. 317, date 09.12.2022, faqe 1-19.
Sipas tabelës së përputhshmërisë, të dorëzuar së bashku me Projektligjin dhe këtë relacion, tregohet përputhshmëri e pjesshme, duke përjashtuar edhe nenet të cilat vlejnë vetëm për vendet anëtare të BE dhe aktualisht nuk mund të implementohen në legjislacionin vendas.
Projektligji përputhet pjesërisht me Rregulloren e Parlamentit Evropian dhe Këshillit (BE) nr. 952/2013, datë 9 tetor 2013, “Për përcaktimin e Kodit Doganor të Bashkimit Europian”.

VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji është i strukturuar në 6 krerë dhe përbëhet nga 26  nene.
Kreu I përmban dispozitat e përgjithshme, të cilat përcaktojnë qëllimin e projektligjit, objektin dhe fushën e veprimit të tij, si dhe japin përkufizimet e termave të rinj që lidhen me krijimin dhe funksionimin e mjedisit elektronik për doganën.
Kreu II rregullon krijimin e mjedisit të DVKD-së, përpunimin e të dhënave personale brenda këtij sistemi, si dhe parimet e përgjithshme që udhëheqin funksionimin e tij.
Neni 5 liston parimet mbi të cilat udhëhiqet krijimi dhe funksionimi i këtij sistemi, siç janë: parimi I lehtësimit të tregtisë (lidhur me thjeshtimin dhe përshpjetimin e procedurave për zhdoganimin e mallrave); parimi i dorëzimit të të dhënave/dokumentave “vetëm një herë”; parimi i ndërveprueshmërisë dhe bashkëpunimit digjital; parimi I transparencës dhe llogaridhënies (përmes përcaktimit të roleve dhe përgjegjësive të të gjitha institucioneve të përfshira); parimi i sigurisë dhe mbrojtjes së të dhënave (përmes mbrojtjes së konfidencialiteti dhe integritetit të të dhënave personale dhe të dhënave tregtare); parimi i përputhshmërisë me standartet ndërkombëtare; parimi i efikasitetit dhe menaxhimit të riskt (përmes përdorimit të të dhënave të integruara për një analizë më të mirë të riskut); parimi i ekuivalencës funksionale (ku dokumentet, nënshkrimet, të dhënat, gëzojnë të njëjtën vlefshmëri si elektronike dhe në letër, pa u diskriminuar për shkak të formës së tyre).
Neni 6 përkufizon mjedisin e DVKD, si një mjedis ku përfshihen sistemi elektronik me një dritare të vetme kombëtare për shkëmbimin e dokumentave mbështetëse, sistemet elektronike të autoriteteve kompetente bashkërenduese dhe çdo sistem tjetër nga autoritetet publike që mund të integrohet në DVKD (mbi bazën e marrëveshjeve ndër-institucionale). 
Neni 7 përcakton se Dritarja e Vetme Kombëtare për Doganat krijon një mjedis elektronik që mundëson ndërveprimin e sistemit DVKD të Republikës së Shqipërisë me sistemin jodoganor EU CSË-CERTEX të Bashkimit Evropian.
Neni 8  përcakton konceptin, rolin dhe funksionet e Dritares së Vetme Kombëtare për Doganat (DVKD), si pjesë përbërëse e infrastrukturës shtetërore të teknologjisë së informacionit. DVKD operohet nga institucioni përgjegjës për shërbimet elektronike të qeverisjes dhe siguron ndërveprimin dhe shkëmbimin e të dhënave ndërmjet autoriteteve doganore, autoriteteve kompetente bashkërenduese dhe operatorëve ekonomikë, përmes platformës qeveritare të ndërveprimit dhe portalit e-Albania.”
Ky sistem krijon një kanal të vetëm komunikimi për operatorët ekonomikë për përmbushjen e formaliteteve doganore dhe jodoganore, lehtëson menaxhimin e sasisë së mallrave, si dhe mundëson verifikimin automatik të përputhshmërisë së të dhënave ndërmjet autoriteteve përkatëse. Funksionet e tij zbatohen edhe për formalitetet jodoganore me karakter vullnetar, ndërsa mjedisi i DVKD-së shërben gjithashtu për koordinimin e kontrolleve të përbashkëta midis Autoritetit Doganor dhe autoriteteve kompetente, në përputhje me Kodin Doganor të Republikës së Shqipërisë.
Neni 9 rregullon mënyrën e integrimit të formaliteteve jodoganore në mjedisin e Dritares së Vetme Kombëtare për Doganat (DVKD), si dhe përcakton kriteret që udhëheqin këtë proces. Me propozim të ministrit përgjegjës për fushën përkatëse, dhe në bashkërendim me ministritë e linjës, Këshilli i Ministrave miraton listën e formaliteteve jodoganore që zhvillohen dhe integrohen në sistem, afatet për integrimin e tyre, si dhe çdo ndryshim apo shtesë në këto lista.
Integrimi i formaliteteve bazohet në kritere që synojnë shmangien e mbivendosjes së të dhënave, automatizimin e proceseve në rastet me volum të lartë dokumentesh, mundësinë e identifikimit të operatorëve ekonomikë, si dhe ekzistencën e një baze ligjore që përcakton përmbushjen e formalitetit nëpërmjet DVKD-së.
Këshilli i Ministrave miraton gjithashtu rregullat për përcaktimin e elementeve të grupit të përbashkët të të dhënave, në përputhje me nenin 15 të këtij ligji.
Nenet 10, 11 dhe 12  përcaktojnë kategoritë, mënyrën e trajtimit dhe procedurat e përpunimit të të dhënave personale brenda sistemit të DVKD-së, i cili operon në çdo rast në përputhje me legjislacionin në fuqi për mbrojtjen e të dhënave personale. Përpunimi i të dhënave personale kryhet vetëm për qëllimet, kategoritë e subjekteve dhe llojet e të dhënave të parashikuara në nenin 11.

Theksohet se DVKD-ja nuk ruan përmbajtjen e informacionit të shkëmbyer brenda mjedisit elektronik, përveç regjistrave teknikë që evidentojnë dokumentet e shkëmbyera.
Të dhënat personale kontrollohen përbashkët nga autoritetet doganore dhe Autoritetet Kompetente Bashkërenduese (AKB), në përputhje me detyrimet e përcaktuara në ligjin nr. 124/2024 “Për mbrojtjen e të dhënave personale”.
Kreu III përcakton rregullat për bashkëpunimin digjital dhe shkëmbimin e informacionit në mjedisin e DVKD.
Neni 13 rregullon mënyrën e shkëmbimit dhe përdorimit të informacionit ndërmjet autoriteteve doganore dhe autoriteteve kompetente bashkërenduese përmes DVKD-së, me qëllim automatizimin e proceseve të verifikimit dhe menaxhimin e sasisë së mallrave. Neni parashikon harmonizimin e terminologjisë dhe formateve të të dhënave, me synimin për të siguruar përputhshmëri dhe funksionim efikas të procedurave doganore dhe jodoganore.

Neni 14 përcakton se mjedisi i DVKD-së mundëson operatorëve ekonomikë dorëzimin elektronik të grupit të të dhënave të integruara, përfshirë deklaratat doganore ose të rieksportit, para paraqitjes së mallrave. Ky grup i integruar i të dhënave shërben njëkohësisht si deklaratë doganore ose rieksporti dhe si dorëzim i të dhënave jodoganore të kërkuara nga autoritetet përkatëse

Neni 15 përcakton se dokumentet mbështetëse për formalitetet jodoganore konsiderohen të disponueshme për deklaruesin dhe autoritetet doganore në momentin e depozitimit të deklaratës doganore, me kusht që këto të dhëna të jenë të aksesueshme në mënyrë elektronike nga sistemet përkatëse jodoganore.

Neni 16 përcakton se numri RIOE shërben si identifikues unik për operatorët ekonomikë të regjistruar, për qëllime të shkëmbimit të informacionit brenda mjedisit të DVKD-së. Ai gjithashtu mundëson Autoriteteve Kompetente Bashkërenduese akses në sistemin RIOE për verifikimin e të dhënave, duke përdorur përkohësisht NIUS/NIPT deri në zbatimin e plotë të sistemit RIOE.
Kreu IV  përfshin nenet që përcaktojnë rolet dhe përgjegjësitë e të gjithë aktorëve të përfshirë, si dhe rregullat për monitorimin e funksionimit të mjedisit të DVKD-së dhe raportimin mbi zbatimin e këtij ligji.
Neni 17 përcakton institucionet e lidhura me mjedisin e DVKD-së, të cilat janë:
· Ministri përgjegjës për financat;
· Komiteti Mbikqyrës i DVKD;
· Kordinatori Kombëtar;
· Autoriteti Përgjegjës për DVKD;
· Operatori i mjedisit të DVKD;
· [bookmark: _Hlk213026959]Autoritetet Kompetente Bashkërenduese formalitetet jodoganore të të cilave integrohen në mjedisin e DVKD.
Neni 18 përcakton rolin dhe funksionet e Ministrit përgjegjës për Financat në drejtimin dhe koordinimin e përgjithshëm të procesit të krijimit dhe funksionimit të mjedisit të DVKD-së.
Neni 19 përcakton ngritjen, rolin dhe funksionet e Komitetit Mbikëqyrës të mjedisit të DVKD-së, si organ kolegjial përgjegjës për mbikëqyrjen e proceseve administrative dhe teknike që lidhen me krijimin dhe funksionimin e sistemit. Komiteti ka kompetenca vendimmarrëse për të gjitha çështjet që ndikojnë në funksionimin dhe mbarëvajtjen e sistemit, përfshirë propozimin e ndryshimeve ligjore për formalitetet jodoganore dhe përshtatjen e tyre me Kodin Doganor dhe standardet ndërkombëtare. Ai ndërmjetëson zgjidhjen e mosmarrëveshjeve teknike ose administrative midis Autoritetit Përgjegjës, Operatorit të DVKD-së dhe Autoriteteve Kompetente Bashkërenduese, dhe mund të kërkojë asistencë nga ekspertë të fushës për çështje specifike.
Neni 20 përcakton rolin e Koordinatorit Kombëtar, si pikë kontakti me Këshillin e Ministrave lidhur me zbatimin e këtij ligji. Gjithashtu ka rol mbështetës dhe promovues të bashkëpunimit mes autoriteteve të përfshira, si dhe koordinon ndërveprimin e mjedisit të DVKD me sistemin e BE CSW-CERTEX.
Neni 21 përcakton rolin e Drejtorisë së Përgjithshme të Doganave si Autoritet Përgjegjës për mjedisin e DVKD-së. Drejtoria mbikëqyr funksionimin e sistemit dhe zbatimin e procedurave doganore, përdor DVKD-në për verifikimin automatizuar të formaliteteve dhe menaxhimin e të dhënave, si dhe koordinon kontrollet me autoritetet e tjera përmes shkëmbimit të informacionit. Gjithashtu, Drejtoria vepron si kontrollues i përbashkët i të dhënave personale së bashku me Autoritetet Kompetente Bashkërendues.
Neni 22 përcakton rolin e Autoritetit përgjegjës për infrastrukturën e shërbimeve të qeverisjes elektronike, i cili vepron si Operator Teknik i DVKD-së. Operatori ka detyrën të krijojë, zhvillojë, integrojë dhe të sigurojë funksionimin e pandërprerë teknik të platformës, duke garantuar sigurinë kibernetike, integritetin dhe disponueshmërinë e të dhënave. Ai gjithashtu siguron ndërveprueshmërinë teknike midis sistemeve elektronike të Autoritetit Doganor dhe Autoriteteve Kompetente Bashkërenduese, dhe mirëmban sistemin në përputhje me zhvillimet teknologjike dhe kërkesat ligjore.
Neni 23 përcakton përgjegjësitë e Autoriteteve Kompetente Bashkërenduese (AKB) në funksionimin e Dritares së Vetme Kombëtare për Doganat. AKB-të kanë detyrimin të sigurojnë ndërveprueshmërinë e sistemeve të tyre jodoganore me DVKD-në, të vënë në dispozicion të Autoritetit Doganor të dhënat e nevojshme për verifikime automatike dhe të përdorin informacionin e marrë për menaxhimin e sasive të mallrave. Për më tepër, AKB-të veprojnë si kontrollues të përbashkët të të dhënave personale, së bashku me Autoritetin Doganor, për formalitetet që lidhen me fushën e tyre të veprimtarisë.
Neni 24 përcakton detyrimet e operatorëve ekonomikë në përdorimin e Dritares së Vetme Kombëtare për Doganat. Operatorët ekonomikë janë të detyruar të dorëzojnë në mënyrë elektronike, përmes sistemit të DVKD-së, të gjitha dokumentet dhe informacionin e kërkuar për formalitetet doganore dhe jodoganore. Ata mbajnë përgjegjësi për saktësinë, plotësinë dhe vërtetësinë e të dhënave të transmetuara, si dhe për respektimin e procedurave, afateve dhe standardeve teknike të përcaktuara për funksionimin e sistemit.
Neni 25 përcakton  lidhjen e marrëveshjeve të bashkëpunimit dhe të ofrimit të shërbimit për funksionimin e mjedisit të DVKD-së. DPD-ja mund të lidhë marrëveshje bashkëpunimi me Operatorin e DVKD-së, ku përcaktohen fusha e shërbimit, procedurat dhe standardet e performancës, masat e sigurisë dhe ndërveprueshmërisë, menaxhimi i incidenteve dhe mekanizmat për zgjidhjen e mosmarrëveshjeve.
Operatori i DVKD-së autorizohet të lidhë marrëveshje bashkëpunimi me Autoritetet Kompetente Bashkërenduese, ku përcaktohet niveli i bashkëpunimit, të drejtat dhe detyrimet reciproke, protokollet teknike dhe garancitë për cilësinë dhe integritetin e të dhënave.
Operatori i DVKD-së mund të lidhë gjithashtu marrëveshje me operatorët ekonomikë si përdorues fundor, duke përcaktuar të drejtat dhe detyrimet lidhur me sigurinë, saktësinë e të dhënave, disponueshmërinë e shërbimit, pronësinë e informacionit dhe procedurat për zgjidhjen e mosmarrëveshjeve.
Marrëveshjet hartohen dhe zbatohen në përputhje me standardet teknike, protokollet e komunikimit dhe modelet e të dhënave, për të siguruar ndërveprimin e DVKD-së me Sistemin e Shkëmbimit të Certifikatave me Dritaren e Vetme të Bashkimit Evropian.
Kreu V Dispozita kalimtare
Neni 26 përcakton se Autoritetet Kompetente Bashkërenduese duhet të harmonizojnë legjislacionin e tyre sektorial brenda 12 muajve nga hyrja në fuqi e këtij ligji. Këshilli i Ministrave miraton rregullat dhe procedurat për përafrimin me standardet e Bashkimit Europian dhe për funksionimin e DVKD-së. Këshilli i Ministrave dhe Ministri përgjegjës për Financat ngarkohen të miratojnë aktet nënligjore brenda afateve të përcaktuara.
VII. INSTITUCIONET DHE ORGANET QË NGARKOHEN PËR ZBATIMIN E AKTIT
Institucionet dhe organet e ngarkuara për zbatimin e këtij projektligji janë : 
A. Në nivel qendror ekzekutiv:

· Këshilli i Ministrave  miraton me vendim listën e formaliteteve jodoganore që integrohen në DVKD, rregullat për grupet e të dhënave dhe aktet nënligjore të nevojshme për zbatimin e ligjit; shqyrton raportet vjetore mbi progresin e zbatimit të tij.

· Ministri përgjegjës për financat drejton dhe koordinon procesin e krijimit dhe funksionimit të DVKD-së; krijon Komitetin Mbikëqyrës, cakton Koordinatorin Kombëtar dhe miraton me udhëzim elementet e të dhënave, rregullat e shkëmbimit të informacionit dhe masat për mbrojtjen e të dhënave personale.

· Ministritë sipas fushave përkatëse identifikojnë dhe propozojnë ndryshimet e nevojshme në legjislacionin sektorial lidhur me formalitetet jodoganore, për t’i përafruar ato me dispozitat e DVKD-së. Ato bashkëpunojnë me Ministrinë e Financave për të siguruar harmonizimin ligjor dhe institucional të fushave përkatëse me sistemin e integruar të Dritares së Vetme Kombëtare.

B. Organe të posaçme për zbatimin e ligjit:

· Komiteti Mbikëqyrës i DVKD-së – organ kolegjial me kompetencë vendimmarrëse, përgjegjës për mbikëqyrjen e proceseve administrative dhe teknike të DVKD-së, ndjek zbatimin e politikave për lehtësimin e tregtisë, propozon ndryshime ligjore dhe raporton çdo vit te Ministri i Financave dhe Këshilli i Ministrave.

· Koordinatori Kombëtar i DVKD-së – kryeson Komitetin Mbikëqyrës dhe vepron si pikë kombëtare kontakti për Këshillin e Ministrave; siguron bashkëpunimin ndërmjet autoriteteve doganore, Autoriteteve Kompetente Bashkërenduese dhe komunitetit të biznesit, si dhe koordinon ndërveprimin me sistemin EU CSW-CERTEX.

C. Institucionet zbatuese teknike dhe administrative
· Autoriteti Përgjegjës – Autoriteti Doganor – përgjegjës për administrimin dhe mbikëqyrjen e përgjithshme të DVKD-së; përdor sistemin për verifikimin automatik të formaliteteve doganore dhe jodoganore, transmeton të dhëna në kohë reale dhe koordinon kontrollet me autoritetet e tjera; vepron si kontrollues i përbashkët i të dhënave personale.
· Operatori i mjedisit të DVKD-së – institucion i përgjegjshëm për krijimin, zhvillimin dhe mirëmbajtjen teknike të platformës elektronike (në praktikë, Agjencia Kombëtare e Shoqërisë së Informacionit – AKSHI); siguron sigurinë kibernetike, ndërveprueshmërinë teknike dhe lidh marrëveshje të nivelit të shërbimit (SLA) me autoritetet dhe operatorët ekonomikë.
· Autoritetet Kompetente Bashkërenduese (AKB) – institucionet sektoriale që lëshojnë leje, licenca, certifikata ose autorizime jodoganore; sigurojnë ndërveprueshmërinë e sistemeve të tyre me DVKD-në, shkëmbejnë të dhëna me autoritetet doganore dhe veprojnë si bashkë-kontrollues të të dhënave personale.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji propozohet nga Ministria e Financave me  Ministrinë përgjegjëse për Ekonominë, duke marrë për bazë draftin dhe dokumentet e tjera shoqëruese, në zhvillimin e kuadrit ligjor dhe rregullator të nevojshëm për futjen e një Dritareje të Vetme Kombëtare për Doganat në Republikën e Shqipërisë, për zbatimin e parashikimit të Komponentit 1 (një) “Lehtësimi i Lëvizjes së Mallrave ndërmjet vendeve të Ballkanit Perëndimor, me aktivitet kryesor krijimin dhe venien në funksionim të Dritares së Vetme Kombëtare për Doganën (DVKD) në Republikën e Shqipërisë”, të Projektit për Lehtësimin e Tregtisë dhe Transportit Ballkanin Perëndimor, me një qasje programore me shumë-faza, të ratifikuar me Ligjin 62/2019.
Projektligji është konsultuar me Autoritetet Kompetente Bashkërenduese dhe me pjesëmarrje të përfaqësuesëve të lartë, të institucioneve anëtare të Grupit Ndërsektorial të Punës për DVKD të krijuar me Urdhërin e Ministrit të Financave dhe Ekonomisë nr. 16349/1 Prot. datë 21/09/2022, si dhe me përfaqësues të komunitetit dhe shoqatave të biznesit, si dhe është publikuar nga Ministria përgjegjëse për Ekonominë në portalin zyrtar të njoftimit dhe konsultimit publik.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Vlerësimi buxhetor i zbatimit dhe operimit të sistemit “DVKD” (National Single Window” (NSW) për tregtinë ndërkufitare në Republikën e Shqipërisë), bazohet në marrëveshjen e kredisë Bankës Ndërkombëtare për Rindërtim dhe Zhvillim, për “Projektin e Lehtësimit të Tregtisë dhe Transportit në Ballkanin Perëndimor, me një qasje programore me shumë-faza” për zbatimin e parashikimit të Komponentit 1 (një) “Lehtësimi i Lëvizjes së Mallrave ndërmjet vendeve të Ballkanit Perëndimor, me aktivitet kryesor krijimin dhe venien në funksionim të Dritares së Vetme Kombëtare për Doganën (DVKD) në Republikën e Shqipërisë”,  në shumën totale prej 17,600,000 EUR (shtatëmbëdhjetë milionë e gjashtëqind mijë euro).

Marrëveshja e Huasë është ratifikuar me Ligjin nr. 62/2019, datë 19.09.2019, “Për ratifikimin e marrëveshjes së huas ndërmjet Republikës së Shqipërisë dhe Bankës Ndërkombëtare për Rindërtim dhe Zhvillim, për projektin për lehtësimin e tregtisë dhe të transportit në Ballkanin Perëndimor, me qasje programatike me shumë faza”, dhe ka hyrë në fuqi më 17 janar 2020, në përputhje me njoftimin zyrtar të Bankës (“Notification of Loan Effectiveness”).
Me vendimin e Këshillit të Ministrave Nr. 775, datë 19.12.2025, është miratuar shtyrja e afatit të zbatimit të Projektit deri më 15 qershor 2027.
Kontrata “Turnkey Solution of the Implementation National Single Window (NSW)”, me Nr. Ref. WBTT-ALB-112CDEF, zbatohet në kuadër të Komponentit 1 të Projektit, konkretisht Nën-Komponentit 1.1 “Projektimi dhe instalimi i një dritareje të vetme kombëtare”.
Çmimi i kontratës është në vlerën totale prej 3,542,700 EUR (tre milionë e pesëqind e dyzet e dy mijë e shtatëqind euro), me TVSH.
Finalizimi dhe implementimi i kontratës parashikohet të fillojë brenda muajit Janar 2026.

Bazuar në të dhënat e projektit Sistemi DVKD do të mundësojë ndërveprimin elektronik të të gjitha agjencive kompetente bashkërenduese dhe operatorëve ekonomikë në proceset e importit, eksportit dhe transitit, duke ulur kohën dhe kostot e transaksioneve tregtare. Pesha financiare që zën ky sistem në buxhetin e shtetit për tre vitet e para të funksionimit (2025–2027), ndahet në:
· kostot e investimit dhe implementimit,
· kostot vjetore të operimit, dhe
· mundësitë për vetëfinancim përmes tarifave të përdoruesve.
Paraprakisht vetëm një pjesë e transaksioneve tregtare dhe deklaratave doganore lidhen me paraqitjen e LPCO-ve për përfundimin e procedurës së doganimit në Sistemin Doganor të Shqipërisë (ISCS). Nga Administrata Doganore Shqiptare janë siguruar të dhënat e mëposhtme për vitin 2020 (jo si volum absolut, por si bazë orientuese për analizë të mundshme tarifore):
· Numri i deklaratave doganore (2020): 1,631,529
· Numri i linjave të artikujve: 4,396,356
Këto të dhëna tregojnë se çdo deklaratë doganore përmban mesatarisht tre artikuj.
Bazuar në Raportin Blueprint, produkt i Komponentit 1 i “Projektit të Lehtësimit të Tregtisë dhe Transportit në Ballkanin Perëndimor, me një qasje programore me shumë-faza” (Task Cluster), aktualisht ekzistojnë disa tarifa dhe pagesa të lidhura me lëshimin e LPCO-ve nga institucionet përkatëse të përfshira në procesin doganor (AKB- Autoritetet Kompetente Bashkërenduese). Të ardhurat që burojnë nga këto tarifa për buxhetin e shtetit janë si më poshtë:
	Institucioni (AKB)
	Të ardhura vjetore për buxhetin e shtetit (USD)

	Agjencia Kombëtare e Barnave dhe Pajisjeve Mjekësore
	757,836

	Agjencia Kombëtare e Burimeve Natyrore
	Agjencia Kombëtare e Burimeve Natyrore nuk aplikon tarifa.

	Enti Shtetëror i Farërave dhe Fidanëve
	8,162

	Autoriteti Kombëtar i Ushqimit
	1,625,010

	Agjencia Kombëtare e Mbrojtjes Veterinare dhe Bimore
	159,504

	Bashkimi i Dhomave të Tregtisë dhe Industrisë (UCCIAL)
	144,666

	Totali
	2,695,178



Njohja e saktë e këtyre të dhënave, të ardhurave dhe buxheteve përkatëse të çdo institucioni është e nevojshme për të vlerësuar nëse, efektet buxhetore do të mbulohen 100% nga Buxheti i Shtetit apo do të vendoset një mundësi tarifimi për operimin në mjedisin e DVKD-së duke vetfinancuar kostot e operimit dhe mirëmbajtjes së këtij mjedisi, pasi të jete ngritur ky sistem dhe Komiteti Mbikëqyrës të ketë vlerësuar dhe vendosur në lidhje me periudhën e aplikimit të tarifës së përdorimit dhe kategoritë e subjekteve përdoruese. Këto të dhëna janë të rendësishme për të kuptuar vlerësimin buxhetor të kostove për operimin dhe mirëmbajtjen e mjedisit të DVKD. Në bazë të përvojave ndërkombëtare të sistemeve “Single Window”, eksziston eksperienca e vendosjes së tarifave të shërbimit, sipas numrit të dokumenteve të përpunuara nga sistemi NSW dhe të dhënave të tjera relavante për caktimin e një tarife shërbimi të tillë. 

Megjithatë, pritet që në vitet e para të funksionimit të DVKD, të sigurohet funksionimi normal dhe kolaudimi i sistemit dhe më pas në varësi të vendimmarrjes së Komitetit Mbikëqyrës, të mund të vlerësohet ose jo për aplikimin e tarifave të shërbimi për mbulimin e kostove të mirëmbajtjes. 

Financimi i fazës së ndërtimit dhe implementimit/operimit të sistemit DVKD sigurohet nga kredia e Bankës Botërore (IBRD) në shumën 5.900.000 USD, ku:
· 5.319.900 USD përbëjnë koston totale të ndërtimit, zhvillimit dhe pajisjeve të sistemit;
· pjesa tjetër shërben si fond rezervë për asistencë teknike dhe shpenzime të paparashikuara.
	Nr.
	Kategoria e shpenzimit
	Vlera vjetore (USD)

	1.
	Zyra e menaxhimit dhe stafi operacional
	800,000

	2.
	Telekomunikacioni dhe rrjetet
	107,200

	3.
	Furnizimi me energji elektrike
	50,000

	4.
	Mirëmbajtja teknike dhe mbështetja softuerike
	405,260

	Totali vjetor i përsëritshëm
	
	1,362,460


Pas përfundimit të implementimit, sistemi do të kërkojë një fond operativ vjetor prej 1.362.460 USD, që përfshin:

Në vlerësimin shumëvjeçar, barra buxhetore përafërsisht rezulton si vijon:

	Viti
	Kosto vjetore (USD)
	Kosto kumulative (USD)

	2025
	1,362,460
	1,362,460

	2026
	1,362,460
	2,724,920

	2027
	1,362,460
	4,087,380


Ashtu sic u theksua më lartë, teknikisht ekzistojnë disa opsione të mbulimit të shpenzimeve për operimin e sistemit DVKD:
 
Opsioni 1 ështe që Qeveria të mbulojë 100% të shpenzimeve të operimit dhe mirëmbajtjes nga Buxheti i Shtetit. Bazuar në këte opsion buxhetit të shtetit do t’i kushtonte një vlerë prej 1,362,460 (njëmilion e treqind e gjashtëdhjetë e dy mijë e katërqind e gjashtëdhjetë) USD/vit.

Opsioni 2 është që qeveria mund të vendosë të zbatojë një strukturë tarifash për vetëfinancimin e sistemit, me tre burime potenciale:
1. Tarifa regjistrimi dhe abonimi
a) 25 USD regjistrimi njëherë; 50 USD abonim vjetor.
b) Të ardhura vjetore të mundshme:
2025: 2.925.000 USD
2026: 2.125.500 USD
2027: 2.253.000 USD
Totali trevjeçar: 7.303.500 USD.
2. Tarifa për transaksione doganore
Duke u bazuar në 1.63 milion deklarata doganore në vit, tarifa të vogla për deklaratë mund të shtojnë të ardhura shtesë (në varësi të politikës fiskale).
3. Tarifat ekzistuese LPCO (licenca, leje, certifikata, origjinë)
Aktualisht gjenerojnë rreth 2.695.000 USD në vit për buxhetin e shtetit dhe mund të integrohen gradualisht në sistemin NSW pa ndryshuar natyrën e tyre ligjore.

4. Bilanci buxhetor dhe ndikimi neto
	Përshkrimi
	2025
	2026
	2027
	Totali (USD)

	Kosto vjetore operative
	1,362,460
	1,362,460
	1,362,460
	4,087,380

	Të ardhura potenciale nga tarifa
	2,925,000
	2,125,500
	2,253,000
	7,303,500

	Bilanci neto
	+1,562,540
	+763,040
	+890,540
	+3,216,120

